
Аннотация 

Бұл мақала қазіргі қоғамның көптеген салаларында кеңінен қолданылатын полиграфтың 

көмегімен жүргізілетін психофизиологиялық зерттеулердегі жасырын ақпаратты анықтаудың 

теориялық негізделуіне арналған. Мақала «Полиграф көмегімен радикалистік көңіл күйге сезімтал-

дықты психофизиологиялық зерттеу және студенттер радикализмінің алғашқы алдын-алу» 

Қазақстан Ғылым және жоғары білім министрлігінің жобасы аясында жазылған (ИРН- АРО 

9261155). 

 

Аннотация 

Данная статья посвящена теоретическим основам обнаружения скрытой информации в 

психофизиологических исследованиях, проводимых с помощью полиграфа, применяемого во многих 

сферах жизни современного общества. Статья написана в рамках Проекта Министерства науки и 

высшего образования Республики Казахстан: «Психофизиологическое исследование подверженности 

радикалистским настроениям с помощью полиграфа и первичная профилактика радикализации 

студентов» (ИРН- АРО 9261155). 

 

 Annotation 

This article is devoted to theoretical bases of detection of latent information in psychophysiological 

investigations, conducted with the help of polygraph, applied in many spheres of life of modern society. This 

article was written within the framework of the Project of the Ministry of Science and High Education of 

Republic of Kazakhstan: "Psychophysiological Research of Exposure to Radicalism with the Polygraph and 

Primary Prevention of Radicalisation of Students" (IRN-ARO 9261155). 

 

Ақиқатты және оның мағыналық антиподын – өтірікті түсінудің психологиялық механизмдеріне 

заманауи ғылыми талдауды бірқатар ғалымдар қарастырған. «Өтірік, алдау және жалған» ұғымдарын 

маңызды ақпаратты қорғау тәсілдеріне жатқыза аламыз. 

Белгілі психолог В.В. Знаковтың [1] осы мәселені егжей-тегжейлі талдауы жоғарыда аталған 

тұжырымдамалардың категориялық айырмашылықтарын жасауға негізделген белгілерді нақты 

анықтауға алып келді: 

1. индуктор хабарлаған ақпараттың объективті ақиқаттығы/ақиқат еместігі; 

2. хабарламаның субъективті ақиқаттығы/ақиқат еместігі (индуктордың өзі жасаған 

тұжырымның ақиқаттығына сенімі немесе сенбеушілігі); 

3. индуктордың өзінің хабарламасы арқылы реципиентті істің шынайы жағдайына байланысты 

жаңылыстыру ниетінің болуы немесе болмауы. 

Жоғарыда аталған категориялар жалған – шындыққа сәйкес келмейтін, индуктор реципиентті 

жаңылыстыру ниетінсіз жасаған хабарлама және индуктордың өзі жасаған хабардың ақиқатына 

қатысты қате түсінігіне негізделген (мысалы, қауесет). 

Өтірік айту немесе алдау маңызды ақпаратты қорғаудың жалғыз әдісі емес, сонымен қатар 

тақырыптан ауытқу және шынын айтпау немесе ақпаратты теріске шығаруды да қатарға кіргізе 

аламыз. Тақырыптан ауытқып, жауаптан қашу мен шынын айтпау құбылыстарын алғаш рет Л.Б. 

Филонов жасырын жағдайдың психологиялық моделін жасауға байланысты егжей-тегжейлі 

сипаттаған [2]. 

Қазіргі уақытта ғылымда жасырын ақпаратты анықтаудың түрлі теориялары бар. Дж. Фёреди 

қолданыстағы теорияларды (барлығы онға жуық) екі топқа бөледі, олар аффективті-мотивациялық 

процестерді полиграфологиялық зерттеудің мәнін анықтайтын негізгі факторлар ретінде тануға 

негізделген теориялар. 

«Жазалау қаупі» теориялары. Бұл теория бойынша респондент полиграф тексерісінен өтпес 

бұрын қорқыныш сезімін бастан кешіреді, ол өз алдына тіркелген физиологиялық процестердің дина-

микасындағы «оқылатын» өзгерістерді анықтайды. Бірақ бұл жерде қарама-қайшылық туындайды, 

яғни зерттеу кезінде нақты тексерулерден басқа, «модельденген» оқыту тергеу амалдары жүргізіледі, 

сонымен қатар, әдеттегі лабораториялық тәжірибелерде картаны, санды немесе атауын анықтау секілді 

әдістер қолданылады. Осылайша, лабораториялық полиграфологиялық зерттеулер оң нәтиже беретінін 

көре аламыз [3]. 

Полиграфологтардың кеңестік мектебінде Ю.К. Азаров "психофизиологиялық феномен" 

ұғымын тұжырымдады, оның мазмұны келесідей: Адамға белгілі бір жағдайда оның жадында 

сақталған оқиға туралы маңызды ақпаратты беретін сыртқы ынталандыру (сөз, зат, заттың бейнесі, 

жарық, дыбыс және т.б.), физиологиялық реакцияларды тұрақты түрде тудырады, олар бірдей 

жағдайларда ұсынылған гомогенді (біртекті) ынталандыруларға реакциялардан асып түседі, бірақ 

аталған оқиғамен байланысты болмайды және адамға ситуациялық маңызды ақпаратты бермейді [4]. 

90-жылдардың соңында Ю.И. Холодный "жады теориясы" (когнитивтік факторы ескере отырып) 

негізінде жасырын ақпаратты анықтаудың психофизиологиялық әдісін тұжырымдайды. Оның 

пікірінше, полиграфты қолданатын арнайы психофизиологиялық зерттеу – жадты мақсатты тестілеу 

процедурасы болып табылады. Теорияның авторы эмоционалды факторды жадты тестілеу 

процедурасындағы кедергі ("шу") деп санайды [5]. Сонымен қатар, полиграфологиялық зерттеулерде 

сұхбат алушы үшін ынталандыру келесі жағдайларда маңызды болады: 

⮚ынталандыру субъектінің жадында болса; 

⮚ынталандыру респондент үшін өте маңызды болса. 

Қазіргі таңда жасырын ақпаратты аспаптық түрде анықтаудың әлемдегі ең танымал әдісі – 

түйіспелі полиграф (контактный полиграф) көмегімен психофизиологиялық зерттеулер жүргізу. 

Полиграфты қолдана отырып, жасырын ақпаратты анықтаудың аспаптық әдісі бүгінде кадрлық 

агенттіктер мен «құқық қорғау органдары» тәжірибесінде кеңінен қолданылады. Осы фактіге 

қарамастан, полиграфты қолдана отырып жүргізілген сауалнама психологиялық әдебиеттерде 

жеткіліксіз қарастырылған. Грек тілінен полиграф сөзі poly – көп және graph – жазбаша тіркеу, 

«көптеген жазбалар» дегенді білдіреді. Шын мәнінде «жалған детекторы» болмаса да, полиграф 

арнайы ұйымдастырылған тестілеу арқылы «өтірікті анықтау» әрекетін жүзеге асыруға мүмкіндік 

береді. Полиграфтың тағы бір атауы – «психологиялық күйзеліс өлшегіші» немесе «эмоциялық 

шиеленіс өлшегіші». 

Р.С. Белкин полиграф ұғымын келесідей сипаттайды: 

1. кешенді зерттеу кезінде дененің әр түрлі функцияларын (тыныс алу, қан айналымы, терінің 

электр өткізгіштігі) бір уақытта жазуға арналған көп арналы осциллограф; 

2. ауызша ынталандырғыштарға сыналушының эмоционалды жай-күйін тіркейтін құрал [6]. 

Сонымен, аталмыш «жалғандық детекторы» дегеніміз не? Ол қалай ұйымдастырылған? Қандай 

қағидат бойынша жұмыс жасайды? Полиграф – бұл адамнан жауап алу процесінде, аналогтық немесе 

цифрлық түрде көрсетілетін, ауызша және визуалды тітіркендіргіштерге жауап ретінде физиологиялық 

реакциялардың (тыныс алу, жүрек-қан тамырлары белсенділігі, терінің гальваникалық реакциясы, 

қозғалыс белсенділігі, мимика және т.б.) динамикасын тіркеуге арналған техникалық құрал [7]. Бұл 

құрылғының басты идеясы – біздің санамыз бастапқыдан ақиқатқа бағдарламаланған. Сондықтан да 

біз өтірік айтқан кезде, ағзамыз күйзеліске ұшырайды. 

Ендеше, полиграфты қолдану арқылы жүргізілген тестілеу өмірге және денсаулыққа зиянсыз, 

физиологиялық реакцияларды бақылау мен бағалауды қолдана отырып, тестілеу жүргізудің арнайы 

әдістері бойынша ұйымдастырылған, адам денесінде орналасқан сенсорлардың көмегімен жазылатын 

күрделі психологиялық және психофизиологиялық процедура болып табылады. Полиграфты қолдана 

отырып жүргізілген тестілеудің мақсаты – респонденттің қойылған сұрақтарға физиологиялық 

реакциясын бекіту арқылы алынған ақпараттың сенімділігін бағалау. 

Жалғандық детекторында сыналатын адамға терігальваникалық реакцияны (ми биотоктарын 

жазу), плетизмограмманы (ағзаның тамырлық 

реакциясы), тремор (бұлшық еттер дірілі) және т.б. тіркейтін аспаптардың датчиктері бір таспаға 

шығарылып, тәжірибелі тергеуші ол көрсеткіштер бойынша сыналушының эмоциялық жай-күйі 

туралы оның мінез-құлқының сыртқы нысандарын ғана бақылаған кездегіден гөрі неғұрлым дәл пікір 

түйе алады. Мұнда әдейі жаттықпаған адамның вегетативтік реакцияларды іс жүзінде өз ырқымен 

басқара алмайтыны негізге алынады [8]. Полиграфты қолдана отырып жүргізілген сауалнаманың 

мүддесінде адам ағзасындағы басқа да динамикалық психофизиологиялық процестерді де қолдануға 

болады, бірақ жоғарыда аталған үшеуі полиграфты қолдану арқылы сауалнама жүргізудің әлемдік 

тәжірибесінде қатаң түрде міндетті болып табылады. 

Қазіргі таңда полиграфты қолдану арқылы жауап алу процесі бірнеше кезеңдерге бөлінеді. А.Ю. 

Молчановтың ұсынған жіктеуі бойынша полиграф құралында тексеру процесі 9 кезеңнен тұрады. 

Осылайша жасырын ақпаратты анықтау процесінде 9 міндетті кезеңді орындау барысында 

қолданылатын арнайы әзірленген әдістемелер, тесттер, сұрақтар маңызды рөл атқарады [9]. 

Полиграфиялық тесттер саласында көмекші рөлін атқаратын қызметтік сынақтар қатарына 

ынталандыру тестілері және жалпы бақылау сұрақтарының тестілері кіреді. Ынталандыру тесттері (the 

Stimulation Test) стим-тест немесе ынталандыру-бейімдеу тесттері деп аталады және тестілеу осы 

тесттерден басталып, келесідей бірқатар психологиялық мәселелерді шешеді:  

⮚Тесттен өтушіні полиграфологиялық зерттеуге бейімдеу немесе дайындау; 

⮚Алдын-ала белгілі болған ынталандырушыларға реакцияның өзгеруін анықтау (тесттен 

өтушінің адекваттылығын анықтау); 

⮚Тесттен өтушінің полиграфологиялық тестілеуге сенімінің бар екендігіне көз жеткізу; 

⮚Мүмкін болатын қарсылық шараларын анықтау; 

⮚Қажет болған жағдайда эмоциялық ширығуды күшейту. 

Бақылау және бейтарап (the Relevant-Irrelevant Test – R I Test) сұрақтар тестілеуін В. Марстон 

ұсынған және өткен ғасырдың 20-30 жылдары Л. Килер жетілдірген. Бақылау және бейтарап тестілеу 

сұрақтарының белгілі бір құрылымы жоқ, ондағы сұрақтардың жалпы саны, сонымен қатар бейтарап 

және тексеру сұрақтарының арақатынасы нақты тапсырмаға және маманға қол жетімді ақпарат 

көлеміне байланысты қалыптасады. Әдетте тестілеу барысында сұрақтар алма кезек қойылады, яғни 

бейтарап сұрақтан кейін тестілеу сұрағы келеді немесе сұрақтар келесідей ретпен қойылуы мүмкін: 

бірінші бейтарап және екінші тексеру сұрақтары [10]. 

Бақылау сынағы (the Relevant Control Test – RCT) әдетте бейтарап, маңызды және бақылау 

сұрақтарын қамтиды. Тестілеу тақырыптары, сәйкесінше сұрақтары да жағдайға, сыналып отырған 

адамның ерекшеліктеріне, оның жеке сипаттамаларына байланысты өзгеруі мүмкін. Әдетте тест 

сұрақтары үш рет қойылады және әр қойылған сайын сұрақтар реті өзгеріп отырады. Бұл тестті 

құрастыру кезінде сұрақтардың психологиялық маңыздылығы туралы сұрақтардың тепе-теңдік талабы 

сақталуы маңызды [10]. 

Жалпылама сұрақтар тесті (the General Question Test – GOT) тергеу оқиғасының мән-жайын 

тереңдете зерттеуге бағытталған. Аталмыш тестілеу түрін пайдаланған кезде тестіленушінің зерттелу 

оқиғасына қатысы бар-жоғын анықтау, қойылған маңызды сұрақтарға реакциясы мен бақылау 

сұрақтарына реакциясын салыстыру арқылы жүзеге асады [11].  

Бақылау сұрақтары бойынша тест (the Control Question Test – CQT) немесе салыстыру 

сұрақтарының тесттері (the Control Comparison Test – CCJ) бақылау сұрақтарының әдістемесіне 

жатады. Бақылау сұрақтарының тестерінде сұрақтардың үш түрі – бейтарап, тексеру (маңызды) және 

бақылау қолданылады. Тесттер өзара осы сұрақтардың кезектесу саны мен тәртібімен, сондай-ақ 

сұралушыға оларды ұсыну алдында беретін нұсқаулықтың мазмұнымен ерекшеленеді. Мұндай 

тесттерді жасау кезінде белгіленген оқиғаның жалпы белгілерімен қатар, жеке белгілерді де қолдануға 

болады [12]. 

Полиграфологтардың өз жұмысында пайдалана алатын бақылау сұрақтары әдістемесінің 

көптеген тесттері бар. Рейдтің бақылау сұрақтары сынағы (the Reid Control Question Technique) 1947 

жылы ұсынылды. Тестегі маңызды сұрақтар бақылау сұрақтарының алдында қойылады және оларды 

салыстыру осы бақылау сұрақтарының кез келгенімен жүргізіледі. Бұл тест үш рет ұсынылады, бұл 

ретте бірінші екі ұсыныста сұрақтар орын ауыстырмайды, ал үшінші орында – бір-бірімен тек бақылау 

сұрақтары өзгереді. Бірінші және екінші ұсыныстың арасында карточкалық ынталандырушы тест 

ұсынылады. Бұл тест кезінде тек полиграмманың сапалы сараптамалық бағасы ғана жүзеге асырылады. 

Қатаң бағалау ережелері жоқ[13]. 

Артер тесті. Аталмыш тест кұрамына «шындықты бақылау» (the Truth Control Test – TCI) 

тестінде қолданылатын бақылау сұрақтары кіреді. Оның мәні нақты оқиғаға немесе қылмысқа 

қатысты тексеру сұрақтарымен қатар, ауырлық дәрежесі бойынша ұқсас, бірақ ойдан шығарылған 

оқиғаға қатысты бақылау сұрақтарының қойылуында. Сонымен қатар тексерілуші бақылау сұрағын, 

шынайы оқиға ретінде қабылдауы керек деп болжанады. 

Позитивті бақылау сынағы (the Positive Control Test – PCT) немесе оны "өтірікке қарсы шындық" 

тесті, "мәжбүрлі мойындау" тесті деп те атайды. 

РСТ ерекшеліктері мыналар болып табылады: 

a) бақылау сұрақтарының базалық тестімен құрылымдық ұқсастығы; 

b) базалық тестіден кейін бірден қолдану; 

c) әрбір маңызды сұрақтарды екі қайтара ұсыну, яғни бірінші сұралғанда сұралушы (алдын ала 

берілген нұсқаулық бойынша) оған "жалған", ал оны қайталағанда – "шынайы"жауап беруі тиіс. 

Тестіде маңызды мәселелер әртүрлі тексерілетін әрекеттерге жатқызылуы мүмкін. Бақылау 

сұрақтарынан полиграммаларды бағалау кезінде пайдаланылмайтын және сұралушының назарын 

аудару үшін қызмет ететін бақылау сұрақтарын жоққа шығармайтын сұрақтар қою дұрыс. 

Ғылыми жұмыстарды талдау негізінде маманның полиграфиялық сауалнамасы кезінде алынған 

нәтижелердің сапасы психосемантикаға және психологиялық тұрғыдан дұрыс тұжырымдалған 

сұрақтарға тікелей байланысты. Полиграфологтың негізгі міндеті – психофизиологиялық 

көрсеткіштердің динамикасындағы өзгерістер психологиялық негізделген тұжырымдалған сұрақтар 

мен сұрақтардың психологиялық мағынасын түсінуден туындайды. Сондықтан стандартталған 

сауалнаманы, сондай-ақ сапалы тұжырымдалған сұрақтарды дайындау полиграфолог маманының 

жұмысының маңызды кезеңі болып табылады, ол алынған нәтижелерді дұрыс түсіндіруге байланысты 

болады. 

Сонымен қатар, мағынасы жағынан да шартты бейтарап мәселелер бар. Бейтарап сұрақтар рөлін 

шын мәнісінде бейтарап сұрақтар қатарына жатпайтын сұрақтар алатын тесттер бар. Сондай-ақ, 

құрбандық (жертвенный) немесе нөлдік (нулевой) деп аталатын бейтарап сұрақтар бар. Барлық 

мамандар тестте қойылған бірінші сұрақ әрқашан респонденттің бойында белгілі бір эмоционалды 

стресті тудыратынын біледі, яғни бұл сұрақтың функциясы – тестілік сұрақтарға кейінірек айқын, 

қарама-қайшы реакциялар алу үшін алғашқы эмоционалды стресті жеңілдету. Полиграфологиялық 

тексеру барысында «арандатушы» (провоцирующий) деп аталатын сұрақтар да қолданылады. Осы 

сұрақтардың көмегімен респонденттің алаңдаушылығының салыстырмалы деңгейін анықтауға 

болады, ал субъектінің тежелуіне байланысты оны ынталандыруға болады. Арандатушы сұрақтардың 

негізгі функциясы – дәл сол сәттегі респонденттің жауап беру деңгейін анықтау. Американдық 

полиграфолог Рейд тест алдындағы әңгіме барысында 30-дан астам түрлі мәселелерді анықтайды, олар 

респонденттің жеке реакциясының барлық ерекшеліктерін бағалай алады және сол арқылы әртүрлі 

психологиялық мағынаны қалыптастырады. 

Полиграф құралын қолдана отырып жүргізілетін тексеру технологиясында симптоматикалық 

немесе тақырыптық емес сұрақтар маңызды рөл атқарады. Бұл сұрақтарды алғаш рет американдық 

полиграфолог Бакстер қолдана бастады. Бұл сұрақтардың функциясы – тақырып бойынша кез-келген 

сыртқы проблеманың болуын анықтау. Бакстердің айтуынша, сауалнамада зерттеуден тыс маңызды 

проблеманың болуы тексерудің өзі тексеру сұрақтарына реакцияны басуға қабілетті. Бұл сұраққа 

реакция болмаған жағдайда, тексеру кезінде алынған реакциялар басқаға емес, тексеру тақырыбының 

салдары болып табылады деп нақты айтуға болады. 

Соңында, полиграфта тексеру барысында ерекше назар аударуға лайық, бақылау сұрақтары 

қолданылады. Сұрақтардың бұл түрі барлық басқа сұрақтарға қарағанда мүлдем басқа ережелерге 

сәйкес тұжырымдалғандықтан, бақылау сұрақтары әдістемесінің негізін құрайды. Бақылау 

сұрақтарын қолдану идеясы американдық маман Уильям Марстонға тиесілі болды, бірақ американдық 

маман Джон Рейд осы сұрақтың негізін қалаушы. Рейд жауап берушінің эмоционалды күйзелісін 

бағалаудың негізгі деңгейі дәл осы бақылау сұрақтары болуы керек деп пайымдады. Осылайша, бүгінгі 

күнге дейін белсенді қолданылатын бақылау сұрақтары әдісі пайда болды. 

Бақылау сұрағы – бұл полиграфологиялық тексеру процедурасының әдістемелік дұрыстығын 

қамтамасыз ететін және физиологиялық реакциялардың ауырлық дәрежесінің салыстырмалы 

стандарты (жеке мағынасы немесе ситуациялық маңыздылығы) функциясын орындайтын сұрақ, бұл 

физиологиялық реакциялардың ауырлығымен салыстырғанда, зерттелетін адамға бірінші кезекте 

тексеру сұрақтарын, сондай-ақ бейтарап сұрақтарды ұсынуға жауап ретінде пайда болады. 

Сонымен, полиграфты тексеру технологиясына бақылау мәселелерін енгізу 20 ғасырда маңызды 

жаңалық болды. Бақылау сұрақтарын қолдану әдісі сенімді әдіс болып табылады, оның объективтілігі 

ондаған жылдар ішінде миллиондаған тексерулерде расталды. Тестілеу әдістемесін дәл және нақты 

сақтаудың, мұқият жүргізілген және құрылымдалған тесттердің, сауатты тұжырымдалған сұрақтардың 

арқасында полиграфологиялық тексерудің қажетті және жоғары нәтижесі алынады, яғни сәтті 

жұмыстың және маманның алдына қойылған міндеттерді орындаудың кілті болып табылады. 

